 आ.व. २०८१/२०८२ को बार्षिक नीति तथा कार्यक्रम (संस्कृति तथा पर्यटनतर्फ)
43. प्राचीन स्मारक तथा पुरातात्त्विक/सांस्कृतिक सम्पदा एवम् पर्यटकीय स्थलको संरक्षण, प्रवर्द्धन र अभिलेखीकरण गरी स्थानीय तह समेतको समन्‍वय र सहकार्यमा पर्यटकीय गन्‍तव्‍यको रुपमा विकास गरिनेछ। पर्या-पर्यटन प्रवर्द्धनका लागि पर्यटनसँग वन कार्यक्रम सञ्‍चालन गरिनेछ।
44. रोल्पा र रुकुम (पूर्वी भाग) का उच्च पहाडी तथा हिमाली क्षेत्रका मनोरम स्थललाई साहसिक एवम् साँस्कृतिक पर्यटकीय क्षेत्रको रुपमा विकास गरिनेछ। रुपन्देहीको ऐतिहासिक जितगढी किल्लामा रहेको सुरुङको संरक्षण गर्दै जितगढी-नुवाकोट क्षेत्र एवम् कपिलवस्तुको ऐतिहासिक शिवगढीलाई पर्यटकीय क्षेत्रको रुपमा प्रवर्द्धन गरिनेछ।
45. सीमावर्ती छिमेकी मुलुक र आन्तरिक पर्यटकलाई आकर्षित गरी पर्यटन प्रवर्द्धन गर्न पर्यटनमैत्री वातावरण सिर्जना गरिनेछ।पर्यटकको आवागमनमा सहजता ल्याउन स्थानीय प्रशासनसँग समन्‍वय गरिनेछ।नवलपरासी (ब.सु.प.) को महलपोखरी, दाङ्ग देउखुरीको देवीकोट, अर्घाखाँचीको नरपानी, रोल्पाको रुण्टिगढी (होलेरी) र पाल्पाको ख्‍याहा क्षेत्रलाई हिल स्टेशनको रुपमा विकास गरिनेछ।
46. लुम्बिनीलाई केन्द्रबिन्दु बनाई देवदह, तर्गौली ताल, ककरपत्तानगर, बुद्ध मंगल ताल, रामग्राम स्तुपा, पण्डितपुर, अनोमाघाट, सैनामैना, सगरहवा, निग्लिहवा, कुदान र तिलौराकोट लगायतका स्थल समावेश गरी "लुम्बिनी क्षेत्र पर्यटन प्रवर्द्धन कार्यक्रम" तयार गरी संघीय सरकारको समन्‍वयमा अगाडि बढाईनेछ।कपिलवस्तुको तिलौराकोटदेखि लुम्बिनी सम्म मायादेवी पद मार्ग निर्माणका लागि संभाव्यता अध्ययन गरिनेछ।
47. लुम्बिनी प्रदेशको मौलिक अवस्‍था, संस्‍कृति र जलवायु अनुकूल स्थानीय आर्थिक प्रणालीको अध्ययन अनुसन्धान एवं विकासका लागि लुम्बिनी बौद्ध शिखर सम्मेलनको आयोजना गरिनेछ।
48. "लुम्बिनी-ढोरपाटन-दुनै-जुम्ला खलङ्गा-रारा-काँक्रेविहार-कोहलपुर-लुम्बिनी" जोड्ने गरी बुद्ध पर्यटकीय पदमार्ग र देवघाट-रुरुधाम-मुक्तिनाथ-दामोदर कुण्ड समेटिएको धार्मिक मार्गको सम्भाव्यता अध्ययनका लागि अन्तरप्रदेश समन्वय गरिनेछ। 
49. पाल्पा दरबार संग्रहालयलाई ऐतिहासिक, धार्मिक र पुरातात्विक सामग्रीको व्यवस्था गर्दै प्रदेशकै नमूना संग्रहालयको रुपमा विकास गर्दै लगिनेछ। स्थानीय तहसँगको सहकार्यमा पाल्पाको रानी महललाई पर्यटकीय केन्द्रको रुपमा प्रवर्द्धन गरिनेछ।प्रदेश सरकारबाट निर्माण सम्पन्न भएका साँस्कृतिक डबली सम्बन्धित स्थानीय तहमा हस्तान्तरण गरिनेछ।जैविक विविधता समेतका दृष्टिले मनोरम प्राकृतिक क्षेत्र, गुफा, पाटन, लेक, तालतलैया, झरनाको संरक्षणका लागि स्थानीय तहसँग सहकार्य गरिनेछ।
50. कालीगण्डकी र शालिग्रामको महिमा दर्शाउन रुरुक्षेत्रमा स्थानीय तहको सहकार्यमा शालिग्राम महोत्सव तथा पूर्वीय दर्शनका विज्ञको सन्त सम्मेलन आयोजना गरी रुरुक्षेत्रको धार्मिक पर्यटन प्रवर्द्धन गरिनेछ।प्यूठानको स्वर्गद्वारी, गुल्मीको रेसुङ्गा, अर्घाखाँचीको सुपा देउराली लगायत प्रदेशका महत्त्वपूर्ण धार्मिक स्थलको संरक्षण र पर्यटकीय प्रवर्द्धन गरिनेछ। 
51. पुर्खाको अभ्यास र अनुभवबाट वैज्ञानिक जीवन पद्धतिको ज्ञानलाई जीवन्तता दिन संस्कृतिको पुस्तान्तरण (व्‍याक टु कल्चर) र प्राकृतिक जीवनशैलीको सम्मान (व्‍याक टु नेचर)  सम्बन्धी सन्देश प्रसार हुने गरी प्रदेश भित्रका विभिन्‍न जातजातिको खाना, भेष-भूषा तथा संस्कृतिको संरक्षण, प्रवर्द्धन तथा विकासका लागि सांस्कृतिक तथा पर्यटकीय मेला/महोत्त्सवको आयोजना गर्न सरोकारवालासँग सहकार्य गरिनेछ।
